
11-06-2021   
\ ΕΣΠΕΡΙΝΟΣ ΠΕΜΠΤΗΣ ΤΗΣ 

ΑΝΑΛΗΨΕΩΣ 
† Μνήμη τῆς  Παναγίας Ἄξιον Ἐστὶ. 

ΕΝ Τῼ ΕΣΠΕΡΙΝῼ 
ΙΕΡΕΥΣ: Εὐλογητὸς ὁ Θεὸς 

ἡμῶν, πάντοτε, νῦν, καὶ ἀεί, καὶ εἰς 
τοὺς αἰῶνας τῶν αἰώνων.~ 

ΑΝΑΓΝΩΣΤΗΣ: Ἀμήν. 
Δεῦτε, προσκυνήσωμεν καὶ 

προσπέσωμεν τῷ βασιλεῖ ἡμῶν 
Θεῷ. 

Δεῦτε, προσκυνήσωμεν καὶ 
προσπέσωμεν Χριστῷ, τῷ βασιλεῖ 
ἡμῶν Θεῷ. 

Δεῦτε, προσκυνήσωμεν καὶ 
προσπέσωμεν αὐτῷ Χριστῷ, τῷ 
βασιλεῖ καὶ Θεῷ ἡμῶν.  

Ψαλμὸς ργ΄ (103). 
Εὐλόγει ἡ ψυχή μου, τὸν Κύριον, 

Κύριε ὁ Θεός μου ἐμεγαλύνθης 
σφόδρα. 

Ἐξομολόγησιν καὶ μεγαλο-
πρέπειαν ἐνεδύσω, ἀναβαλλόμενος 
φῶς ὡς ἱμάτιον. 

Ἐκτείνων τὸν οὐρανὸν ὡσεὶ 
δέῤῥιν, ὁ στεγάζων ἐν ὕδασιν τὰ 
ὑπερῷα αὐτοῦ. 

Ὁ τιθεὶς νέφη τὴν ἐπίβασιν 
αὐτοῦ, ὁ περιπατῶν ἐπὶ πτερύγων 
ἀνέμων. 

Ὁ ποιῶν τοὺς Ἀγγέλους αὐτοῦ 
πνεύματα, καὶ τοὺς λειτουργοὺς 
αὐτοῦ πυρὸς φλόγα. 

Ὁ θεμελιῶν τὴν γῆν ἐπὶ τὴν 
ἀσφάλειαν αὐτῆς, οὐ κλιθήσεται 
εἰς τὸν αἰῶνα τοῦ αἰῶνος. 

Ἄβυσσος ὡς ἱμάτιον τὸ περι-
βόλαιον αὐτοῦ, ἐπὶ τῶν ὀρέων 
στήσονται ὕδατα. 

Ἀπὸ ἐπιτιμήσεώς σου φεύξο-
νται, ἀπὸ φωνῆς βροντῆς σου δει-
λιάσουσιν. 

Ἀναβαίνουσιν ὄρη, καὶ κατα-
βαίνουσι πεδία εἰς τὸν τόπον, ὃν 
ἐθεμελίωσας αὐτά. 

Ὅριον ἔθου, ὃ οὐ παρελεύσο-
νται, οὐδὲ ἐπιστρέψουσι καλύψαι 
τὴν γῆν. 

Ὁ ἐξαποστέλλων πηγὰς ἐν 
φάραγξιν, ἀναμέσον τῶν ὀρέων 
διελεύσονται ὕδατα.       

Ποτιοῦσι πάντα τὰ θηρία τοῦ 
ἀγροῦ, προσδέξονται ὄναγροι εἰς 
δίψαν αὐτῶν. 

Ἐπ’ αὐτὰ τὰ πετεινὰ τοῦ οὐρα-
νοῦ κατασκηνώσει ἐκ μέσου τῶν 
πετρῶν δώσουσι φωνήν. 

Ποτίζων ὄρη ἐκ τῶν ὑπερώων 
αὐτοῦ ἀπὸ καρποῦ τῶν ἔργων σου 
χορτασθήσεται ἡ γῆ. 

Ὁ ἐξανατέλλων χόρτον τοῖς 
κτήνεσι, καὶ χλόην τῇ δουλείᾳ τῶν 
ἀνθρώπων. 

Τοῦ ἐξαγαγεῖν ἄρτον ἐκ τῆς γῆς 
καὶ οἶνος εὐφραίνει καρδίαν 
ἀνθρώπου. 

Τοῦ ἱλαρῦναι πρόσωπον ἐν 
ἐλαίῳ καὶ ἄρτος καρδίαν 
ἀνθρώπου στηρίζει. 

Χορτασθήσονται τὰ ξύλα τοῦ 
πεδίου, αἱ κέδροι τοῦ Λιβάνου, ἃς 
ἐφύτευσας. 

Ἐκεῖ στρουθία ἐννοσσεύσουσι, 
τοῦ ἐρωδιοῦ ἡ κατοικία ἡγεῖται 
αὐτῶν. 

Ὄρη τὰ ὑψηλὰ ταῖς ἐλάφοις, 
πέτρα καταφυγὴ τοῖς λαγῳοῖς. 

Ἐποίησε σελήνην εἰς καιρούς ὁ 
ἥλιος ἔγνω τὴν δύσιν αὐτοῦ. 

Ἔθου σκότος, καὶ ἐγένετο νύξ 
ἐν αὐτῇ διελεύσονται πάντα τὰ θη-
ρία τοῦ δρυμοῦ. 

Σκύμνοι ὠρυόμενοι τοῦ 
ἁρπᾶσαι, καὶ ζητῆσαι παρὰ τῷ 
Θεῷ βρῶσιν αὐτοῖς. 

Ἀνέτειλεν ὁ ἥλιος, καὶ συνήχθη-
σαν, καὶ εἰς τὰς μάνδρας αὐτῶν 
κοιτασθήσονται. 

Ἐξελεύσεται ἄνθρωπος ἐπὶ τὸ 
ἔργον αὐτοῦ, καὶ ἐπὶ τὴν ἐργασίαν 
αὐτοῦ ἕως ἑσπέρας. 

Ὡς ἐμεγαλύνθη τὰ ἔργα σου, 
Κύριε, πάντα ἐν σοφίᾳ ἐποίησας, 
ἐπληρώθη ἡ γῆ τῆς κτίσεώς σου. 

Αὕτη ἡ θάλασσα ἡ μεγάλη καὶ 
εὐρύχωρος, ἐκεῖ ἑρπετὰ ὧν οὐκ 
ἔστιν ἀριθμός, ζῷα μικρὰ μετὰ 
μεγάλων. 

Ἐκεῖ πλοῖα διαπορεύονται, 
δράκων οὗτος, ὃν ἔπλασας 
ἐμπαίζειν αὐτῇ. 

Πάντα πρὸς σὲ προσδοκῶσι, 
δοῦναι τὴν τροφὴν αὐτῶν  εἰς 
εὔκαιρον δόντος σου αὐτοῖς συλ-
λέξουσιν. 

Ἀνοίξαντός σου τὴν χεῖρα, τὰ 
σύμπαντα πλησθήσονται χρη-
στότητος ἀποστρέψαντος δέ σου 
τὸ πρόσωπον, ταραχθήσονται. 

Ἀντανελεῖς τὸ πνεῦμα αὐτῶν, 
καὶ ἐκλείψουσι, καὶ εἰς τὸν χοῦν 
αὐτῶν ἐπιστρέψουσιν. 

Ἐξαποστελεῖς τὸ πνεῦμα σου, 
καὶ κτισθήσονται, καὶ ἀνακαινιεῖς 
τὸ πρόσωπον τῆς γῆς. 

Ἤτω ἡ δόξα Κυρίου εἰς τοὺς 
αἰῶνας εὐφρανθήσεται Κύριος ἐπὶ 

τοῖς ἔργοις αὐτοῦ. 
Ὁ ἐπιβλέπων ἐπὶ τὴν γῆν, καὶ 

ποιῶν αὐτὴν τρέμειν ὁ ἁπτόμενος 
τῶν ὀρέων, καὶ καπνίζονται. 

ᾌσω τῷ Κυρίῳ ἐν τῇ ζωῇ μου, 
ψαλῶ τῷ Θεῷ μου ἕως ὑπάρχω. 

Ἠδυνθείη αὐτῷ ἡ διαλογή μου, 
ἐγὼ δὲ εὐφρανθήσομαι ἐπὶ τῷ 
Κυρίῳ. 

Ἐκλείποιεν ἁμαρτωλοὶ ἀπὸ τῆς 
γῆς, καὶ ἄνομοι, ὥστε μὴ ὑπάρχειν 
αὐτούς.  

Εὐλόγει, ἡ ψυχή μου, τὸν 
Κύριον.Καὶ πάλιν· 

Ὁ ἥλιος ἔγνω τὴν δύσιν αὐτοῦ 
ἔθου σκότος, καὶ ἐγένετο νύξ. 

Ὡς ἐμεγαλύνθη τὰ ἔργα σου, 
Κύριε πάντα ἐν σοφίᾳ ἐποίησας. 

 Δόξα... Καὶ νῦν... Ἀλληλούϊα, 
Ἀλληλούϊα, Ἀλληλούϊα. Δόξα σοι ὁ 
Θεός (ἐκ γ΄). 

Ἡ ἐλπὶς ἡμῶν, Κύριε, δόξα σοι. 
ΔΙΑΚΟΝΟΣ: Ἐν εἰρήνῃ τοῦ 

Κυρίου δεηθῶμεν. 
ΧΟΡΟΣ: Κύριε, ἐλέησον.  
[καὶ μετὰ ἀπὸ κάθε αἴτηση] 
Ὑπὲρ τῆς ἄνωθεν εἰρήνης, καὶ 

τῆς σωτηρίας τῶν ψυχῶν ἡμῶν, τοῦ 
Κυρίου δεηθῶμεν. 

Ὑπὲρ τῆς εἰρήνης τοῦ σύμπα-
ντος κόσμου, εὐσταθείας τῶν 
ἁγίων τοῦ Θεοῦ Ἐκκλησιῶν, καὶ 
τῆς τῶν πάντων ἑνώσεως, τοῦ 
Κυρίου δεηθῶμεν.  

Ὑπὲρ τοῦ ἁγίου οἴκου τούτου, 
καὶ τῶν μετὰ πίστεως, εὐλαβείας, 
καὶ φόβου Θεοῦ εἰσιόντων ἐν 
αὐτῷ, τοῦ Κυρίου δεηθῶμεν. 

Ὑπὲρ τῶν εὐσεβῶν καὶ ὀρθο-

δόξων χριστιανῶν, τοῦ Κυρίου δε-
ηθῶμεν. 

Ὑπὲρ τοῦ πατρός καὶ Ἀρχιεπι-
σκόπου ἡμῶν (......), τοῦ τιμίου 
πρεσβυτερίου, τῆς ἐν Χριστῷ δια-
κονίας, παντός τοῦ Κλήρου καὶ τοῦ 
Λαοῦ, τοῦ Κυρίου δεηθῶμεν.  

Ὑπὲρ τοῦ εὐσεβοῦς ἡμῶν 
Ἔθνους, πάσης Ἀρχῆς καὶ 
Ἐξουσίας ἐν αὐτῷ, τοῦ κατὰ ξηρὰν 
θάλασσαν καὶ ἀέρα φιλοχρίστου 
ἡμῶν στρατοῦ, τοῦ Κυρίου δε-
ηθῶμεν. 

Ὑπὲρ τῆς πόλεως (Μονῆς, Κώ-
μης) ταύτης, πάσης πόλεως καὶ 
χώρας καὶ τῶν πίστει οἰκούντων ἐν 
αὐταῖς, τοῦ Κυρίου δεηθῶμεν. 

Ὑπὲρ εὐκρασίας ἀέρων, 
εὐφορίας τῶν καρπῶν τῆς γῆς καὶ 
καιρῶν εἰρηνικῶν, τοῦ Κυρίου δε-
ηθῶμεν. 

Ὑπὲρ πλεόντων, ὁδοιπο-
ρούντων, νοσούντων, καμνόντων, 
αἰχμαλώτων καὶ τῆς σωτηρίας 
αὐτῶν, τοῦ Κυρίου δεηθῶμεν. 

Ὑπὲρ τοῦ ῥυσθῆναι ἡμᾶς ἀπὸ 
πάσης θλίψεως, ὀργῆς, κινδύνου 
καὶ ἀνάγκης, τοῦ Κυρίου δε-
ηθῶμεν. 

Ἀντιλαβοῦ, σῶσον, ἐλέησον καὶ 
διαφύλαξον ἡμᾶς, ὁ Θεός, τῇ σῇ 
χάριτι. 

Τῆς Παναγίας, ἀχράντου, ὑπε-
ρευλογημένης, ἐνδόξου, Δεσποίνης 
ἡμῶν Θεοτόκου καὶ ἀειπαρθένου 
Μαρίας, μετὰ πάντων τῶν Ἁγίων 
μνημονεύσαντες, ἑαυτοὺς καὶ 
ἀλλήλους καὶ πᾶσαν τὴν ζωὴν 
ἡμῶν, Χριστῷ τῷ Θεῷ παρα-
θώμεθα. 

ΧΟΡΟΣ: Σοὶ, Κύριε. 
ΙΕΡΕΥΣ: Ὅτι πρέπει σοι, πᾶσα 

δόξα, τιμὴ καὶ προσκύνησις, τῷ 
Πατρὶ καὶ τῷ Υἱῷ καὶ τῷ Ἁγίῳ 
Πνεύματι, νῦν καὶ ἀεὶ καὶ εἰς τοὺς 
αἰῶνας τῶν αἰώνων. 

ΧΟΡΟΣ:  Ἀμήν. Ψαλμὸς 140 
Ἦχος α΄ 

Κύριε ἐκέκραξα πρὸς σέ, 
εἰσάκουσόν μου, εἰσάκουσόν μου, 
Κύριε. Κύριε, ἐκέκραξα πρὸς σέ, 
εἰσάκουσόν μου πρόσχες τῇ φωνῇ 
τῆς δεήσεώς μου, ἐν τῷ κεκραγέναι 
με πρὸς σὲ εἰσάκουσόν μου, Κύριε. 

Κατευθυνθήτω ἡ προσευχή μου, 
ὡς θυμίαμα ἐνώπιόν σου, ἔπαρσις 
τῶν χειρῶν μου θυσία ἑσπερινὴ 
εἰσάκουσόν μου, Κύριε. 

Εἶτα ψάλλομεν 
Στιχηρὰ Ἰδιόμελα τῆς Ἑορτῆς 

Ἦχος α' 
Στίχ.Ἐὰν ἀνομίας παρατηρή-

σῃς, Κύριε, Κύριε τὶς ὑποστήσεται; 
ὅτι παρὰ σοὶ ὁ ἱλασμὸς ἐστιν.  

Ἀνελθὼν εἰς οὐρανούς· ὅθεν καὶ 
κατῆλθες, μὴ ἐάσῃς ἡμᾶς ὀρφανοὺς 
Κύριε, ἐλθέτω σου τὸ Πνεῦμα, 
φέρον εἰρήνην τῷ κόσμῳ, δεῖξον 
τοῖς Υἱοῖς τῶν ἀνθρώπων, ἔργα 
δυνάμεώς σου, Κύριε φιλάνθρωπε. 

Στίχ.Ἐὰν ἀνομίας παρατηρή-
σῃς, Κύριε, Κύριε τὶς ὑποστήσεται; 
ὅτι παρὰ σοὶ ὁ ἱλασμὸς ἐστιν.  

Ἀνῆλθες Χριστέ, πρὸς τὸν ἄναρ-
χον Πατέρα σου, ὁ τῶν ἀπερι-
γράπτων αὐτοῦ κόλπων μὴ χωρι-
σθείς, καὶ προσθήκην αἱ δυνάμεις, 
τῇ αἰνέσει τοῦ Τρισαγίου οὐκ 
ἐδέξαντο· ἀλλ' ἕνα Υἱόν, καὶ μετὰ 
τὴν ἐνανθρώπησιν ἐγνώρισάν σε 

Κύριε, μονογενῆ τοῦ Πατρός. Ἐν 
πλήθει σῶν οἰκτιρμῶν, ἐλέησον 
ἡμᾶς. 

Στίχ. Ἀπὸ φυλακῆς πρωΐας 
μέχρι νυκτός, ἀπὸ φυλακῆς 
πρωΐας, ἐλπισάτω Ἰσραὴλ ἐπὶ τὸν 
Κύριον.  

Οἱ Ἄγγελοί σου Κύριε, τοῖς 
Ἀποστόλοις ἔλεγον· Ἄνδρες Γαλι-
λαῖοι, τί ἑστήκατε βλέποντες εἰς 
τὸν οὐρανόν; οὗτός ἐστιν Χριστὸς 
ὁ Θεός, ὁ ἀναληφθεὶς ἀφ' ἡμῶν εἰς 
τὸν οὐρανόν, οὗτος ἐλεύσεται 
πάλιν ὃν τρόπον ἐθεάσασθε αὐτόν, 
πορευόμενον εἰς τὸν οὐρανόν, λα-
τρεύσατε αὐτῷ, ἐν ὁσιότητι καὶ δι-
καιοσύνῃ. 

Στιχηρὰ Προσόμοια τῆς  
Παναγίας Ἄξιον Ἐστὶ. 

Ἦχος α΄. Ὢ τοῦ παραδόξου θαύματος. 
Στίχ. Ὅτι παρὰ τῷ Κυρίῳ τὸ 

ἔλεος καὶ πολλὴ παρ' αὐτῷ λύτρω-
σις· καὶ αὐτὸς λυτρώσεται τὸν 
Ἰσραὴλ ἐκ πασῶν τῶν ἀνομιῶν 
αὐτοῦ.  

Ὢ τοῦ παραδόξου θαύματος, 
μελῳδία καινὴ οὐρανόθεν ἤκου-
σται, φωνῇ ἀρχαγγελικῇ ὕμνον 
προσάδουσα, Παρθένε Μήτηρ 
Θεοῦ τιμιωτέρα ὑπάρχεις τῶν Χε-
ρουβίμ, ἀΰλων δὲ Σεραφεὶμ ἐνδο-
ξοτέραν Θεὸν ὑπερύψωσεν· Ἄξιόν 
ἐστίν σοι ψάλλειν ἀληθῶς Πανά-
χραντε. 

Στίχ. Αἰνεῖτε τὸν Κύριον πάντα 
τὰ ἔθνη, ἐπαινέσατε αὐτὸν πάντες 
οἱ λαοί.  

Βαβαὶ τοῦ σοῦ μυστηρίου ἁγνή, 
τῆς βουλῆς Ὑψίστου ὑπήκοος γέ-
γονας, καὶ ὤφθης κυοφορεῖν Υἱὸν 

Θεοῦ ἐν σαρκί, ἡ δόξα σου εὐκλεὴς 
ἐν οὐρανῷ καὶ ἐν γῇ Θεονύμφευτε, 
νενίκηνται δὲ ἐν σοὶ φύσεως ὅροι 
Παρθένε τῷ Τόκῳ σου· Ἄξιόν ἐστιν 
ὦ Μῆτερ τῆς ζωῆς ἀείζωε, μακαρί-
ζειν σε πάντες οἱ λατρεύοντες ὅν 
ἔτεκες. 

Στίχ. Ὅτι ἐκραταιώθη τὸ ἔλεος 
αὐτοῦ ἐφ' ἡμᾶς, καὶ ἡ ἀλήθεια τοῦ 
Κυρίου μένει εἰς τὸν αἰῶνα.  

Τὴν σὴν Εἰκόνα πανάμωμε, 
ἀκλινῇ τῇ πίστει προσκυνεῖν προ-
στρέχομεν, αἰτοῦντες πανευλαβῶς 
τὴν σὴν βοήθειαν, ὁρῶντες δὲ ἐν 
αὐτῇ τὸν σὸν Υἱὸν δεξιᾷ ἐν ἀγκάλῃ 
σου, βαστάζουσα μητρικῶς ἀνα-
βοῶμέν σοι ὕμνον ἐξαίρετον· 
Ἄξιόν ἐστιν Παρθένε Παναγία Δέ-
σποινα, ἐνδοξάζειν σε πάντες ἐν 
ναῷ σου οἱ φιλέορτοι. 

Δόξα Πατρί... Ἦχος πλ. α΄  
Δεῦτε τῇ Εἰκόνι τῆς Θεομήτο-

ρος εὐλαβῶς προσπέσωμεν, καὶ 
τὴν τοῦ Θεοῦ Μητέρα ἑορτίως ἀνυ-
μνήσωμεν, Ἀρχαγγέλου δὲ τὴν 
ᾠδὴν αὐτῇ προσάδοντες οὕτως 
εἴπωμεν· Ἄξιόν ἐστὶ ὡς ἀληθῶς 
μακαρίζειν σε τὴν Θεοτόκον, τὴν 
ἀειμακάριστον καὶ παναμώμητον 
καὶ Μητέρα τοῦ Θεοῦ ἡμῶν· καὶ ἐν 
πίστει προσκυνήσωμεν τῇ αὐτῆς 
χάριτι, ἧς ταῖς πρεσβείαις σῶσον 
Κύριε τὰς ψυχὰς ἡμῶν. 

Καὶ νῦν... Ἦχος β' 
Ἐτέχθης, ὡς αὐτὸς ἠθέλησας, 

ἐφάνης, ὡς αὐτὸς ἠβουλήθης, ἔπα-
θες σαρκὶ ὁ Θεὸς ἡμῶν, ἐκ νεκρῶν 
ἀνέστης, πατήσας τὸν θάνατον, 
ἀνελήφθης ἐν δόξῃ, ὁ τὰ σύμπαντα 
πληρῶν, καὶ ἀπέστειλας ἡμῖν 



 11-06-2021 ΕΣΠΕΡΙΝΟΣ  ΠΑΝΑΓΙΑΣ ΑΞΙΟΝ ΕΣΤΙ 

5 
 

Πνεῦμα θεῖον, τοῦ ἀνυμνεῖν καὶ 
δοξάζειν σου τὴν Θεότητα. 

Εἴσοδος. 
ΔΙΑΚΟΝΟΣ: Σοφία Ὀρθοί ! 

Καί  ὁ χορός ψάλλει τὸ· 
Φῶς ἱλαρὸν ἁγίας δόξης, 

ἀθανάτου Πατρός, οὐρανίου, 
ἁγίου, μάκαρος, Ἰησοῦ Χριστέ, 
ἐλθόντες ἐπὶ τὴν ἡλίου δύσιν, 
ἰδόντες φῶς ἑσπερινόν, ὑμνοῦμεν 
Πατέρα, Υἱόν, καὶ ἅγιον Πνεῦμα 
Θεόν. Ἄξιόν σε ἐν πᾶσι καιροῖς, 
ὑμνεῖσθαι φωναῖς αἰσίαις, Υἱὲ 
Θεοῦ, ζωὴν ὁ διδούς, Διὸ ὁ κόσμος 
σὲ δοξάζει.  

Ἑσπέρας προκείμενον. 
 

ΤΟ ΠΡΟΚΕΙΜΕΝΟ ΤΗΣ ΗΜΕΡΑΣ 
Τῇ Παρασκευῇ ἑσπέρας 

Ἦχος βαρὺς 
Ὁ Θεὸς ἀντιλήπτωρ μου εἶ, τὸ 

ἔλεός σου προφθάσει με. (Δὶς) 
Στίχ. Ἐξελοῦ με ἐκ τῶν ἐχθρῶν 

μου, ὁ Θεός.   
Ὁ Θεὸς ἀντιλήπτωρ μου εἶ, τὸ 

ἔλεός σου προφθάσει με. 
Καὶ εὐθὺς τὰ Ἀναγνώσματα  

Γενέσεως τὸ Ἀνάγνωσμα. 
 (Κεφ. κγ΄ 10) 

Ἐξῆλθεν Ἰακὼβ ἀπὸ τοῦ φρέα-
τος τοῦ ὅρκου, καὶ ἐπορεύθη εἰς 
Χαῤῥάν, καὶ ἀπήντησε τόπῳ, καὶ 
ἐκοιμήθη ἐκεῖ· ἔδυ γὰρ ὁ ἥλιος. 
Καὶ ἔλαβεν ἀπὸ τῶν λίθων τοῦ τό-
που, καὶ ἔθηκε πρὸς κεφαλῆς 
αὐτοῦ, καὶ ἐκοιμήθη ἐν τῷ τόπῳ 
ἐκείνῳ, καὶ ἐνυπνιάσθη. Καἰ ἰδοὺ 
κλῖμαξ ἐστηριγμένη ἐν τῇ γῇ, ἧς ἡ 
κεφαλὴ ἀφικνεῖτο εἰς τὸν οὐρανόν· 

καὶ οἱ Ἄγγελοι τοῦ Θεοῦ ἀνέβαι-
νον καὶ κατέβαινον ἐπ’ αὐτὴν ὁ δὲ 
Κύριος ἐπεστήρικτο ἐπ· αὐτῆς, καὶ 
εἶπεν: Ἐγὼ ὁ Θεὸς Ἀβραὰμ τοῦ 
πατρός σου, καὶ ὁ Θεὸς Ἰσαάκ, μὴ 
φοβοῦ. Ἡ γῆ, ἐφ’ ἧς σὺ καθεύδεις 
ἐπ’ αὐτῆς, σοὶ δώσω αὐτὴν καὶ τῷ 
σπέρματί σου. Καὶ ἔσται τὸ 
σπέρμα σου ὡσεὶ ἄμμος τῆς γῆς, 
καὶ πλατυνθήσεται ἐπὶ Θάλασσαν, 
καὶ Λίβα, καὶ Βοῤῥᾶν, καὶ ἐπὶ Ἀνα-
τολάς· καὶ ἐνευλογηθήσονται ἐν 
σοὶ πᾶσαι αἱ φυλαὶ τῆς γῆς, καὶ τῷ 
σπέρματί σου. Καὶ ἰδοὺ ἐγὼ μετὰ 
σοῦ διαφυλάσσων σε ἐν τῇ ὁδῷ 
πάσῃ, οὗ ἐὰν πορευθῇς, καὶ ἀπο-
στρέψω σε εἰς τὴν γῆν ταύτην, ὅτι 
οὐ μή σε ἐγκαταλίπω, ἕως τοῦ ποι-
ήσαι με πάντα ὅσα ἐλάλησά σοι. 
Καὶ ἐξηγέρθη Ἰακὼβ ἀπὸ τοῦ 
ὕπνου αὐτοῦ, καὶ εἶπεν: Ὅτι ἔστι 
Κύριος ἐν τῷ τόπῳ τούτῳ, ἐγὼ δὲ 
οὐκ ᾔδειν, Καὶ ἐφοβήθη καὶ εἶπεν : 
Ὡς φοβερὸς ὁ τόπος οὗτος! οὐκ 
ἔστι τοῦτο, ἀλλ᾿ ἤ οἶκος Θεοῦ· καὶ 
αὕτη ἡ πύλη τοῦ οὐρανοῦ. 

Προφητείας Ἰεζεκιὴλ τὸ Ἀνά-
γνωσμα. (Κεφ. μγ΄ 27) 

Ἔσται ἀπὸ τῆς ἡμέρας τῆς 
ὀγδόης καὶ ἐπεκεῖνα, ποιήσουσιν 
οἱ ἱερεῖς ἐπὶ τὰ θυσιαστήριον τὰ 
ὁλοκαυτώματα ὑμῶν, καὶ τὰ τοῦ 
σωτηρίου ὑμῶν, καὶ προσδέξομαι 
ὑμᾶς, λέγει Κύριος Κύριος. Καὶ 
ἐπέστρεψέ με κατὰ τὴν ὁδὸν τῆς 
πύλης τῶν Ἁγίων τῆς ἐξωτέρας, 
τῆς βλεπούσης κατὰ ἀνατολάς· καὶ 
αὕτη ἧν κεκλεισμένη. Καὶ εἶπε Κύ-
ριος πρός με: Ἡ πύλη αὕτη κεκλει-
σμένη ἔσται, οὐκ ἀνοιχθήσεται, καὶ 
οὐδεὶς οὐ μὴ διέλθῃ δι᾿ αὐτῆς, ὅτι 

Κύριος ὁ Θεὸς Ἰσραήλ, εἰσελεύσε-
ται δι’ αὐτῆς, καὶ ἔσται κεκλει-
σμένη. Διότι ὁ ἡγούμενος οὗτος 
κάθηται ἐπ’ αὐτήν, τοῦ φαγεῖν ἄρ-
τον. Κατὰ τὴν ὁδὸν τοῦ Αἰλὰμ τῆς 
πύλης εἰσελεύσεται, καὶ κατὰ τὴν 
ὁδὸν αὐτοῦ ἐξελεύσεται. Καὶ εἰσή-
γαγέ με κατὰ τὴν ὁδὸν τῆς πύλης 
τῆς πρὸς Βοῤῥᾶν, κατέναντι τοῦ 
οἴκου· καὶ εἶδον, καὶ ἰδοὺ πλήρης 
δόξης ὁ οἶκος Κυρίου. 

Παροιμιῶν τὸ Ἀνάγνωσμα  
(Κεφ. θ΄ 1) 
Ἡ σοφία ᾠκοδόμησεν ἑαυτῇ 

οἶκον, καὶ ὑπήρεισε στύλους ἑπτά. 
Ἔσφαξε τὰ ἑαυτῆς θύματα, καὶ 
ἐκέρασεν εἰς κρατῆρα τὸν ἑαυτῆς 
οἶνον, καὶ ἡτοιμάσατο τὴν ἑαυτῆς 
τράπεζαν. Ἀπέστειλε τοὺς ἑαυτῆς 
δούλους, συγκαλοῦσα μετὰ ὑψη-
λοῦ κηρύγματος ἐπὶ κρατῆρα, λέ-
γουσα: ὅς ἐστιν ἄφρων, ἐκκλινάτω 
πρός με. Καὶ τοῖς ἐνδεέσι φρενῶν 
εἶπεν : Ἔλθετε, φάγετε τὸν ἐμὸν 
ἄρτον, καὶ πίετε οἶνον, ὃν κεκέ-
ρακα ὑμῖν. Ἀπολείπετε ἀφροσύ-
νην, καὶ ζήσεσθε, καὶ ζητήσατε 
φρόνησιν, ἵνα βιώσητε, καὶ κατορ-
θώσητε σύνεσιν ἐν γνώσει. Ὁ παι-
δεύων κακούς, λήψεται ἑαυτῷ ἀτι-
μίαν. Ἐλέγχων δὲ τὸν ἀσεβῆ, μω-
μήσεται ἑαυτόν, οἱ γὰρ ἔλεγχοι τῷ 
ἀσεβεῖ μώλωπες αὐτῷ. Μὴ ἔλεγχε 
κακούς, ἵνα μὴ μισήσωσί σε· 
ἔλεγχε σοφόν, καὶ ἀγαπήσει σε. Δί-
δου σοφῷ ἀφορμήν, καὶ σοφώτε-
ρος ἔσται, γνωρίζε δικαίῳ, καὶ 
προσθήσει τοῦ δέχεσθαι. Ἀρχὴ σο-
φίας, φόβος Κυρίου· καὶ βουλὴ 
Ἁγίων σύνεσις, τὸ δὲ γνῶναι νόμον, 
διανοίας ἐστὶν ἀγαθῆς. Τούτῳ γὰρ 

τῷ τρόπῳ πολὺν ζήσεις χρόνον, καὶ 
προστεθήσεταί σοι ἔτη ζωῆς. 

 
Εἴπωμεν πάντες ἐξ ὅλης τῆς ψυ-

χῆς καὶ ἐξ ὅλης τῆς διανοίας ἡμῶν 
εἴπωμεν. 

Κύριε, ἐλέησον (ἅπαξ). 
Κύριε παντοκράτορ ὁ Θεός τῶν 

πατέρων ἡμῶν, δεόμεθά Σου, 
ἐπάκουσον καὶ ἐλέησον. 

Κύριε, ἐλέησον (ἅπαξ). 
Ἐλέησον ἡμᾶς ὁ Θεὸς κατὰ τὸ 

μέγα ἒλεός Σου, δεόμεθά Σου, 
ἐπάκουσον καὶ ἐλέησον. 

Κύριε, ἐλέησον (ἐκ τρίτου). 
Ἔτι δεόμεθα ὑπὲρ τοῦ Ἀρχιεπι-

σκόπου ἡμῶν (δεῖνος).  
 Κύριε, ἐλέησον (ἐκ τρίτου). 
Ἔτι δεόμεθα ὑπὲρ τῶν ἀδελφῶν 

ἡμῶν, τῶν ἱερέων, ἱερομονάχων, ἱε-
ροδιακόνων καὶ μοναχῶν, καὶ 
πάσης τῆς ἐν Χριστῷ ἡμῶν ἀδελ-
φότητος.  

Κύριε, ἐλέησον (ἐκ τρίτου). 
Ἔτι δεόμεθα ὑπὲρ ἐλέους, ζωῆς, 

εἰρήνης, ὑγείας, σωτηρίας, ἐπι-
σκέψεως, συγχωρήσεως καὶ 
ἀφέσεως τῶν ἁμαρτιῶν τῶν 
δούλων τοῦ Θεοῦ, πάντων τῶν 
εὐσεβῶν καὶ ὀρθοδόξων χρι-
στιανῶν, τῶν κατοικούντων καὶ 
παρεπιδημούντων ἐν τῇ (κώμῃ, 
πόλει) ταύτῃ, τῶν ἐνοριτῶν, ἐπι-
τρόπων, συνδρομητῶν καὶ ἀφιερω-
τῶν τοῦ ἁγίου ναοῦ τούτου. 

Κύριε, ἐλέησον (ἐκ τρίτου). 
Ἔτι δεόμεθα ὑπὲρ τῶν μα-

καρίων καὶ ἀοιδίμων κτιτόρων τῆς 
ἁγίας Ἐκκλησίας ταύτης, καὶ ὑπὲρ 
πάντων τῶν προαναπαυσαμένων 

πατέρων καὶ ἀδελφῶν ἡμῶν, τῶν 
ἐνθάδε εὐσεβῶς, κειμένων, καὶ 
ἁπανταχοῦ ὀρθοδόξων. 

Κύριε, ἐλέησον (ἐκ τρίτου). 
Ἔτι δεόμεθα ὑπὲρ τῶν καρπο-

φορούντων καὶ καλλιεργούντων ἐν 
τῷ ἁγίῳ καὶ πανσέπτῳ ναῷ τούτῳ, 
κοπιώντων, ψαλλόντων καὶ ὑπὲρ 
τοῦ περιεστῶτος λαοῦ, τοῦ ἀπεκ-
δεχομένου τὸ παρὰ Σοῦ μέγα καὶ 
πλούσιον ἔλεος.  

Κύριε, ἐλέησον (ἅπαξ).  
Ὅτι ἐλεήμων καὶ φιλάνθρωπος 

Θεὸς ὑπάρχεις, καὶ σοὶ τὴν δόξαν 
ἀναπέμπομεν, τῷ Πατρὶ καὶ τῷ 
Υἱῷ καὶ τῷ Ἁγίῳ Πνεύματι, νῦν καὶ 
ἀεὶ καὶ εἰς τοὺς αἰῶνας τῶν 
αἰώνων.  

Ὁ Προεστὼς ἢ ὁ Ἀναγνώστης:  
Ἀμήν.  
Καταξίωσον, Κύριε, ἐν τῇ 

ἑσπέρᾳ ταύτῃ, ἀναμαρτήτους φυ-
λαχθῆναι ἡμᾶς.  

Εὐλογητὸς εἶ, Κύριε, ὁ Θεὸς τῶν 
Πατέρων ἡμῶν, καὶ αἰνετὸν καὶ δε-
δοξασμένον τὸ ὄνομά σου εἰς τοὺς 
αἰῶνας. Ἀμήν.  

Γένοιτο, Κύριε, τὸ ἔλεός σου ἐφ’ 
ἡμᾶς, καθάπερ ἠλπίσαμεν ἐπὶ σέ. 
Εὐλογητὸς εἶ, Κύριε, δίδαξόν με τὰ 
δικαιώματά σου.  

Εὐλογητὸς εἶ, Δέσποτα, συνέτι-
σόν με τὰ δικαιώματά σου.  

Εὐλογητὸς εἶ, Ἅγιε, φώτισόν με 
τοῖς δικαιώμασί σου.  

Κύριε, τὸ ἔλεός σου εἰς τὸν 
αἰῶνα, τὰ ἔργα τῶν χειρῶν σου μὴ 
παρίδῃς.  

Σοὶ πρέπει αἶνος, σοὶ πρέπει 
ὕμνος, σοὶ δόξα πρέπει, τῷ Πατρὶ 

καὶ τῷ Υἱῷ καὶ τῷ Ἁγίῳ Πνεύματι, 
νῦν καὶ ἀεὶ καὶ εἰς τοὺς αἰῶνας 
τῶν αἰώνων. Ἀμήν. 

Ὁ Διάκονος: Πληρώσωμεν τὴν 
ἑσπερινὴν δέησιν ἡμῶν τῷ Κυρίῳ. 

Κύριε, ἐλέησον.  
Ἀντιλαβοῦ, σῶσον, ἐλέησον καὶ 

διαφύλαξον ἡμᾶς, ὁ Θεός, τῇ Σῇ 
χάριτι. 

Κύριε, ἐλέησον.  
Τὴν ἑσπέραν πᾶσαν, τελείαν, 

ἁγίαν, εἰρηνικὴν καὶ ἀναμάρτητον, 
παρά τοῦ Κυρίου, αἰτησώμεθα. 

Παράσχου Κύριε. 
Ἄγγελον εἰρήνης, πιστὸν 

ὁδηγόν, φύλακα τῶν ψυχῶν καὶ 
τῶν σωμάτων ἡμῶν, παρά τοῦ 
Κυρίου αἰτησώμεθα. 

Παράσχου Κύριε.   
Συγγνώμην καὶ ἄφεσιν τῶν 

ἁμαρτιῶν καὶ τῶν πλημμελημάτων 
ἡμῶν, παρά τοῦ Κυρίου αἰτη-
σώμεθα. 

Παράσχου Κύριε. 
Τὰ καλὰ καὶ συμφέροντα ταῖς 

ψυχαῖς ἡμῶν καὶ εἰρήνην τῷ 
κόσμῳ, παρά τοῦ Κυρίου αἰτη-
σώμεθα. 

Παράσχου Κύριε. 
Τὸν ὑπόλοιπον χρόνον τῆς ζωῆς 

ἡμῶν ἐν εἰρήνῃ καὶ μετανοίᾳ 
ἐκτελέσαι, παρά τοῦ Κυρίου αἰτη-
σώμεθα.  

Παράσχου Κύριε. 
Χριστιανὰ τὰ τέλη τῆς ζωῆς 

ἡμῶν, ἀνώδυνα, ἀνεπαίσχυντα, 
εἰρηνικά, καὶ καλὴν ἀπολογίαν τὴν 
ἐπί τοῦ φοβεροῦ βήματος τοῦ Χρι-
στοῦ αἰτησώμεθα. 

Παράσχου Κύριε. 



 11-06-2021 ΕΣΠΕΡΙΝΟΣ  ΠΑΝΑΓΙΑΣ ΑΞΙΟΝ ΕΣΤΙ 

8 
 

Τῆς Παναγίας, ἀχράντου, ὑπε-
ρευλογημένης, ἐνδόξου Δεσποίνης 
ἡμῶν Θεοτόκου καὶ ἀειπαρθένου 
Μαρίας, μετὰ πάντων τῶν Ἁγίων 
μνημονεύσαντες, ἑαυτοὺς καὶ 
ἀλλήλους καὶ πᾶσαν τὴν ζωὴν 
ἡμῶν Χριστῷ τῷ Θεῷ παρα-
θώμεθα. 

Σοὶ, Κύριε. Ὅτι ἀγαθὸς καὶ 
φιλάνθρωπος Θεὸς ὑπάρχεις, καὶ 
σοί τὴν δόξαν ἀναπέμπομεν, τῷ 
Πατρὶ καὶ τῷ Υἱῷ καὶ τῷ Ἁγίῳ 
Πνεύματι, νῦν καὶ ἀεὶ καὶ εἰς τοὺς 
αἰῶνας τῶν αἰώνων.  

Ὁ Χορός: Ἀμήν. 
Εἰρήνη πᾶσι.  
Καὶ τῷ πνεύματί σου. 
Τὰς κεφαλὰς ἡμῶν τῷ Κυρίῳ 

κλίνωμεν.  
Σοὶ, Κύριε. 
Κύριε, ὁ Θεὸς ἡμῶν, ὁ κλίνας 

οὐρανοὺς καὶ καταβὰς ἐπὶ σω-
τηρίᾳ τοῦ γένους τῶν ἀνθρώπων, 
ἔπιδε ἐπὶ τοὺς δούλους σου καὶ 
ἐπὶ τὴν κληρονομίαν σου. Σοὶ γὰρ 
τῷ φοβερῷ καὶ φιλανθρώπῳ κριτῇ, 
οἱ σοὶ δοῦλοι ὑπέκλιναν τὰς κε-
φαλάς, τοὺς δὲ αὐτῶν ὑπέταξαν 
αὐχένας; οὐ τὴν ἐξ ἀνθρώπων 
ἀναμένοντες βοήθειαν, ἀλλὰ τὸ σὸν 
περιμένοντες ἔλεος, καὶ τὴν σὴν 
ἀπεκδεχόμενοι σωτηρίαν, οὓς 
διαφύλαξον ἐν παντὶ καιρῷ, καὶ 
κατὰ τὴν παροῦσαν ἑσπέραν καὶ 
τὴν προσιοῦσαν νύκτα, ἀπὸ παντὸς 
ἐχθροῦ, ἀπὸ πάσης ἀντικειμένης 
ἐνεργίας διαβολικῆς, καὶ διαλογι-
σμῶν ματαίων καὶ ἐνθυμήσεων πο-
νηρῶν. 

Εἴη τὸ κράτος τῆς βασιλείας σου 

εὐλογημένον καὶ δεδοξασμένον, 
τοῦ Πατρὸς καὶ τοῦ Υἱοῦ καὶ τοῦ 
Ἁγίου Πνεύματος, νῦν καὶ ἀεὶ καὶ 
εἰς τοὺς αἰῶνας τῶν αἰώνων.  

 
Ἀπόστιχα 

Ἦχος πλ.α’ Χαίροις ἀσκητικῶν 
Χαίροις Μήτηρ Χριστοῦ τοῦ 

Θεοῦ, σάρκα αὐτῷ ἐκ τῆς σαρκός 
σου δανείσασα, τοῦ Πνεύματος 
ἐπελεύσει καὶ τῇ δυνάμει Θεοῦ, ὅ 
τε ὑπὲρ φύσιν ἐνηνθρώπησε, σε-
πταῖς δὲ ἀγκάλαις σου, τὸν Σω-
τῆρα ἐβάστασας, ὡς θεῖον βρέφος, 
καὶ σῷ γάλακτι ἔθρεψας, τὸν Θε-
άνθρωπον, ἐν σαρκὶ νηπιάσαντα, 
ὅθεν σε μακαρίζουσιν, Ἀγγέλων τὰ 
τάγματα, καὶ τῶν ἀνθρώπων τὸ γέ-
νος, ὡς ἀληθῶς Ἄξιόν ἐστι, πρε-
σβείαις σου Μῆτερ, καὶ ἡμεῖς 
ἐνθέου δόξης ἀξιωθείημεν. 

Στίχ.: Ἀπενεχθήσονται τῷ βασι-
λεῖ παρθένοι ὀπίσω αὐτῆς, αἱ πλη-
σίον αὐτῆς ἀπενεχθήσονταί σοι. 

Χαίρει, ὁ οὐρανὸς καὶ ἡ γῆ, δό-
ξαν Θεοῦ διὰ παντὸς διηγούμενοι, 
καὶ Ἄγγελοι σὺν ἀνθρώποις, τὴν 
εὐδοκίαν Θεοῦ, ἀνομολογοῦσι καὶ 
θαυμάζουσι, δι’ ἧς τὸ ἀνθρώπινον, 
ἐν Χριστῷ ὅν ἐγέννησας, ἀπελυ-
τρώθη, Παναγία Θεόνυμφε, ἐκδε-
χόμενον, Βασιλείαν οὐράνιον, ὅθεν 
ὡς Ἄξιόν ἐστιν, ἀεὶ μακαρίζομεν, 
καὶ ἀνυμνοῦμέν σε Μῆτερ, τιμιω-
τέρα τῶν Χερουβίμ, εὐχαῖς σου 
ἁγίαις, καὶ ἡμεῖς ἀξιωθείημεν τῆς 
λυτρώσεως. 

Στίχ.: Ἀπενεχθήσονται ἐν 
εὐφροσύνῃ καὶ ἀγαλλιάσει, ἀχθή-
σονται εἰς ναὸν τοῦ βασιλέως. 

Ἆρόν σου τὴν φωνὴν ἀληθῶς, ἡ 
Ἐκκλησία τοῦ Θεοῦ ἀναμέλπουσα, 
τὸν ὕμνον τῇ Θεοτόκῳ τῇ πανα-
χράντῳ Μητρί, Χριστοῦ τοῦ Σω-
τῆρος ὅν ἀπέστειλε, Πατὴρ ὁ οὐρά-
νιος, συνεργίᾳ τοῦ Πνεύματος, 
σῶσαι τὸν κόσμον, ἁμαρτίαις 
ὑπεύθυνον, καὶ εἰς κόλασιν, αἰω-
νίαν φερόμενον, ὅθεν σε Ἄξιόν 
ἐστιν, ἀεὶ μακαρίζεσθαι, καὶ ἀνυ-
μνεῖσθαι ἐν δόξῃ, ὡς Πλατυτέρα 
τῶν Οὐρανῶν, αὐτῆς ταῖς πρεσβεί-
αις καὶ ἡμεῖς, τοῦ Παραδείσου 
ἀξιωθείημεν. 

Δόξα Πατρί... ἦχος πλ. δ’  
Ἔσχηκεν ἡ θειοτάτη σου ψυχὴ 

πανάχραντε Δέσποινα, τὴν οὐρά-
νιον Ἱερουσαλὴμ κατοικητήριον, 
ὅτι ὁ Υἱός σου καὶ Θεὸς παραλα-
βὼν αὐτήν, συνεκάθισε παρὰ τὸν 
θρόνον τῆς Αὐτοῦ Θεότητος, ὡς 
γὰρ ζωῆς μητέρα, τάφος καὶ νέ-
κρωσις οὐκ ἐκράτησεν, Ἄγγελοι δὲ 
ὑπεδέξαντο, Κυρίαν σε αὐτῶν 
ὁμολογοῦντες, καὶ ἀναμέλποντες· 
Ἄξιόν ἐστιν ὡς ἀληθῶς, Θεοτόκε 
μακαρίζειν σε εἰς τοὺς αἰῶνας. 

Καὶ νῦν... Ἦχος πλ. β' 
Ἐν τοῖς ὄρεσι τοῖς ἁγίοις, θεω-

ροῦντές σου τὰς ὑψώσεις Χριστέ, 
τὸ ἀπαύγασμα τῆς δόξης τοῦ Πα-
τρός, ἀνυμνοῦμέν σου τὴν φωτο-
ειδῆ τοῦ προσώπου μορφήν, προ-
σκυνοῦμέν σου τὰ Παθήματα, 
τιμῶμεν τὴν Ἀνάστασιν, τὴν ἔνδο-
ξον Ἀνάληψιν δοξάζοντες, ἐλέησον 
ἡμᾶς. 

ΙΕΡΕΥΣ: Νῦν ἀπολύεις τὸν 
δοῦλόν σου, Δέσποτα, κατὰ τὸ 
ῥῆμά σου, ἐν εἰρήνῃ, ὅτι εἶδον οἱ 

ὀφθαλμοί μου τὸ σωτήριόν σου, ὃ 
ἡτοίμασας κατὰ πρόσωπον 
πάντων τῶν λαῶν, φῶς εἰς 
ἀποκάλυψιν ἐθνῶν, καὶ δόξαν 
λαοῦ σου Ἰσραήλ. 

Ὁ Ἀναγνώστης: Ἅγιος ὁ Θεός, 
Ἅγιος Ἰσχυρός, Ἅγιος Ἀθάνατος, 
ἐλέησον ἡμᾶς. (ἐκ γ΄).  

Δόξα Πατρὶ... Καὶ νῦν...  
Παναγία Τριάς, ἐλέησον ἡμᾶς.  
Κύριε, ἱλάσθητι ταῖς ἁμαρτίαις 

ἡμῶν,  
Δέσποτα, συγχώρησον τὰς 

ἀνομίας ἡμῖν.  
Ἅγιε, ἐπίσκεψαι καὶ ἴασαι τὰς 

ἀσθενείας ἡμῶν, ἕνεκεν τοῦ 
ὀνόματός σου.  

Κύριε, ἐλέησον, Κύριε, ἐλέησον, 
Κύριε, ἐλέησον.  

Δόξα Πατρὶ... Καὶ νῦν...  
Πάτερ ἡμῶν ὁ ἐν τοῖς οὐρανοῖς, 

ἁγιασθήτω τὸ ὄνομά σου, ἐλθέτω ἡ 
βασιλεία σου, γενηθήτω τὸ θέλημά 
σου, ὡς ἐν οὐρανῷ, καὶ ἐπὶ τῆς γῆς. 
Τὸν ἄρτον ἡμῶν τὸν ἐπιούσιον δὸς 
ἡμῖν σήμερον, καὶ ἄφες ἡμῖν τὰ 
ὀφειλήματα ἡμῶν, ὡς καὶ ἡμεῖς 
ἀφίεμεν τοῖς ὀφειλέταις ἡμῶν, καὶ 
μὴ εἰσενέγκῃς ἡμᾶς εἰς πειρασμόν, 
ἀλλὰ ῥῦσαι ἡμᾶς ἀπὸ τοῦ πονη-
ροῦ. ὁ ἱερεὺς: Ὅτι σοῦ ἐστὶν ἡ βα-
σιλεία καὶ ἡ δύναμις καὶ ἡ δόξα 
τοῦ Πατρὸς καὶ τοῦ Υἱοῦ καὶ τοῦ 
Ἁγίου Πνεύματος, νῦν καὶ ἀεὶ καὶ 
εἰς τοὺς αἰῶνας τῶν αἰώνων.  

ΧΟΡΟΣ: Ἀμήν.  
ὁ ἱερεὺς: Ὅτι σοῦ ἐστὶν ἡ βασιλεία 

καὶ ἡ δύναμις καὶ ἡ δόξα τοῦ Πα-
τρὸς καὶ τοῦ Υἱοῦ καὶ τοῦ Ἁγίου 
Πνεύματος, νῦν καὶ ἀεὶ καὶ εἰς 

τοὺς αἰῶνας τῶν αἰώνων.  
ΧΟΡΟΣ: Ἀμήν.  

Ἀπολυτίκιον 
Ἦχος α’.  Τοῦ λίθου σφραγισθέντος.. 

Παρθένε Θεοτόκε τοῦ κόσμου 
προστασία, καὶ χριστιανῶν ὀρθο-
δόξων, μεσίτρια καὶ σκέπη, προσ-
δέχου τὴν δέησιν ἡμῶν, καὶ ταύτην 
προσάγαγε Χριστῷ, τῷ Υἱῷ σου 
καὶ Σωτῆρι ἡμῶν Θεῷ. Ὧ Ἄξιόν 
ἐστι ψάλλειν· δόξα τῷ ἐν Εἰκόνι τῇ 
σεπτῇ, ὡς βρέφος ἐν δεξιᾷ τῆς Μη-
τρός, προσκυνουμένῳ καὶ εὐλο-
γοῦντι ἡμᾶς. 

Δόξα Πατρί...Ἕτερον.  
Ἦχος δ'. Ταχὺ προκατάλαβε.. 

Ὠδήν σου μιμούμενοι ἀγαλ-
λιῶμεν φαιδρῶς, καὶ σὲ μεγαλύνο-
μεν Μῆτερ Χριστοῦ τοῦ Θεοῦ, 
ἡμεῖς οἱ ἀνάξιοι, ὅθεν σὺν τῷ 
Ἀγγέλῳ, Θεοτόκιον ὕμνον, ψάλλο-
μεν ἐκ βαθέων, μακαρίζειν μαθό-
ντες, ὡς Ἄξιόν ἐστι ἀειμακάριστε. 

Καὶ νῦν... 
Ἀπολυτίκιον 

Ἦχος δ' 
Ἀνελήφθης ἐν δόξῃ, Χριστὲ ὁ 

Θεὸς ἡμῶν, χαροποιήσας τοὺς Μα-
θητάς, τῇ ἐπαγγελίᾳ τοῦ ἁγίου 
Πνεύματος· βεβαιωθέντων αὐτῶν 
διὰ τῆς εὐλογίας, ὅτι σὺ εἶ ὁ Υἱός 
τοῦ Θεοῦ, ὁ λυτρωτὴς τοῦ κόσμου. 

Ἀπόλυσις 
ΙΕΡΕΥΣ: Σοφία!  

Ὁ Ἀναγνώστης: Εὐλόγησον.  
ΙΕΡΕΥΣ: Ὁ ὤν εὐλογητὸς Χρι-

στὸς ὁ Θεὸς ἡμῶν πάντοτε νῦν καὶ 
ἀεὶ καὶ εἰς τούς αἰῶνας τῶν αἰώ-
νων.Ἀμήν.  

Ὁ Ἀναγνώστης: Στερεώσαι, Κύριος 

ὁ Θεός, τὴν ἁγίαν καὶ ἀμώμητον 
πίστιν τῶν εὐσεβῶν καὶ ὀρθοδόξων 
Χριστιανῶν, σὺν τῇ ἁγίᾳ αὐτοῦ 
Ἐκκλησίᾳ καὶ τῇ χώρᾳ, νήσῳ, 
κώμη, Μητροπόλει, Ἐνορία ταύτῃ 
εἰς αἰῶνας αἰώνων. Ἀμήν.  

ΙΕΡΕΥΣ: Ὑπεραγία Θεοτόκε 
σῶσον ἡμᾶς.  

Ὁ Ἀναγνώστης: Τὴν τιμιωτέραν 
τῶν Χερουβείμ, καὶ ἐνδοξοτέραν 
ἀσυγκρίτως τῶν Σεραφείμ, τὴν 
ἀδιαφθόρως Θεὸν Λόγον τε-
κοῦσαν, τὴν ὄντως Θεοτόκον, σὲ 
μεγαλύνομεν.  

ΙΕΡΕΥΣ: Δόξα σοι ὁ Θεός, ἡ 
ἐλπὶς ἡμῶν, Κύριε, δόξα Σοι.  

Ὁ Ἀναγνώστης: Δόξα Πατρὶ καὶ 
Υἱῷ καὶ Ἁγίω Πνεύματι, καὶ νῦν 
καὶ ἀεὶ καὶ εἰς τοὺς αἰῶνας τῶν 
αἰώνων. Ἀμήν. Κύριε ἐλέησον, Κύ-
ριε ἐλέησον, Κύριε ἐλέησον. Πάτερ 
Ἅγιε εὐλόγησον.  

ΙΕΡΕΥΣ: Χριστὸς ὁ ἀληθινὸς 
Θεὸς ἡμῶν, ταῖς πρεσβείαις τῆς 
παναχράντου καὶ παναμώμου 
ἁγίας αὐτοῦ Μητρός· δυνάμει τοῦ 
τιμίου καὶ ζωοποιοῦ Σταυροῦ· 
προστασίαις τῶν τιμίων, ἐπουρα-
νίων δυνάμεων ἀσωμάτων· ἱκεσί-
αις τοῦ τιμίου καὶ ἐνδόξου, προφή-
του προδρόμου καὶ βαπτιστοῦ 
Ἰωάννου· τῶν ἁγίων, ἐνδόξων καὶ 
πανευφήμων ἀποστόλων, τῶν 
ἁγίων ἐνδόξων καὶ καλλινίκων 
μαρτύρων· τῶν ὁσίων καὶ θεοφό-
ρων πατέρων ἡμῶν· τοῦ ἁγίου (τοῦ 
ναοῦ)· τῶν ἁγίων καὶ δικαίων θεο-
πατόρων Ἰωακεὶμ καὶ Ἄννης· τοῦ 
ἁγίου(τῆς ἡμέρας), οὖ καὶ τὴν μνή-
μην ἐπιτελοῦμεν,  καὶ πάντων τῶν 

ἁγίων, ἐλεήσαι καὶ σώσαι ἡμᾶς, ὡς 
ἀγαθὸς καὶ φιλάνθρωπος.  

ΙΕΡΕΥΣ: Δι’ εὐχῶν τῶν ἁγίων 
πατέρων ἡμῶν, Κύριε Ἰησοῦ Χρι-
στέ, ὁ Θεὸς ἡμῶν, ἐλέησον καὶ 
σῶσον ἡμᾶς. 

Ὁ Ἀναγνώστης: Ἀμήν. 
 
 

Ἡ Μεταφορὰ Κειμένων   
Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 
Ἱεροψάλτη 

 στὸν Ι.Ν. Ἁγίου Γεωργίου  
Κουλούρας Βέροιας. 

 
 
 
 
 
 
 
 
 
 
 
 
 
 
 
 
 
 
 

 
 


